Bæjarstjórn Hveragerðisbæjar

Fundargerð 321. fundar


Ár 2004, þriðjudaginn 29. júní kl: 17:00 kom bæjarstjórn Hveragerðis saman til fundar á skrifstofu bæjarins Hverahlíð 24, Hveragerði. 

Fundinn sátu, Þorsteinn Hjartarson, Yngvi Karl Jónsson, Herdís Þórðardóttir, Magnús Ágústsson, Aldís Hafsteinsdóttir, Pálína Sigurjónsdóttir og Hjalti Helgason.

Ennfremur sátu fundinn Orri Hlöðversson, bæjarstjóri, Guðmundur Baldursson, bæjartæknifræðingur og Helga Kristjánsdóttir, skrifstofustjóri, sem ritaði fundargerð í tölvu.

Forseti bæjarstjórnar, Þorsteinn Hjartarson, setti fund og stjórnaði. 

Dagskrá:
1. Fundargerðir

1.1. Bæjarráðs frá 24. júní 2004.

1.2. Kjörstjórnar frá 21. júní 2004.

2. Breytingar á skipuriti Tækni- og umhverfismálasviðs. 

3. Samningur við Orkuveitu Reykjavíkur vegna sölu á Hitaveitu Hveragerðis.

4. Fundargerðir til kynningar;

4.1. Bæjarstjórnar frá 10. júní 2004.


Hér var gengið til dagskrár 


Forseti leitaði eftir athugasemdum um fundarboð en engar komu fram 

1. Fundagerðir;

1.1. Bæjarráðs frá 24. júní 2004.

Eftirtaldir tóku til máls; Þorsteinn Hjartarson, Aldís Hafsteinsdóttir, Orri Hlöðversson, Magnús Ágústsson, Hjalti Helgason, Pálína Sigurjónsdóttir og Herdís Þórðardóttir

Vegna liðar 2.7  lýsir meirihlutinn undrun sinni á afstöðu Aldísar Hafsteinsdóttur til kauptilboðs í Bjarkarheiði 18. Áður hafði Aldís tekið þátt í samþykkt í bæjarráði sem leiddi til þess að bærinn leysti til sín fasteignina á uppboði þann 1. apríl síðastliðinn. Í kjölfarið var eignin skráð til sölu á fasteignasölu sem auglýsti hana í fjölmiðlum eins og lög gera ráð fyrir. Eitt tilboð barst í eignina sem bæjarráð tók afstöðu til þann 24. júní. Meirihlutinn telur umrætt tilboð  ásættanlegt enda mun hærra en verð sem fékkst fyrir sambærilegar eignir nýlega. Með sölunni ver bærinn kröfu sína í eign sem staðið hefur auð um árabil og verið til sölu allan þann tíma án þess að kaupendur hafi gefið sig fram.

Kl. 17:03 var gert fundarhlé.

Kl. 17:23 hélt fundur áfram.

Minnihlutinn lagði fram eftirfarandi bókun.

Á fundi bæjarráðs þann 19. febrúar sem meirihlutinn er hér að vitna í er eftirfarandi samþykkt samhljóða:

Í bréfinu er óskað eftir að Hveragerðisbær felli niður hluta veðskuldar hjá umbjóðanda R&r.

Samþykkt að hafna erindinu þar sem beiðni um niðurfellingu er utan þeirra vinnureglna sem viðhafðar eru í hliðstæðum tilfellum.

Hvernig hægt er að túlka þessa samþykkt sem heimild til að leysa til sín umrædda eign á uppboði er ofar okkar skilningi.  Að kynna síðan ekki bæjarráði kaupin er forkastanlegt.  

Við gerum það að tillögu okkar að bæjarstjórn fresti afgreiðslu málsins þar til gögn sem lúta að því hvernig hagsmunir bæjarins voru svona gróflega fyrir borð bornir liggi fyrir bæjarstjórn.   Við höfum ítrekað rætt þetta mál án þess að skýr svör liggi fyrir og nú gerum við formlega kröfu um að þessi gögn verði lögð fyrir næsta fund bæjarráðs.

Aldís Hafsteinsdóttir

Pálína Sigurjónsdótti

Hjalti Helgason

Kl 17:25 var gert fundarhlé.

Kl. 17:28 hélt fundur áfram.

Tillagan borin upp og felld með fjórum atkvæðum meirihlutans, minnihlutinn með. Meirihlutinn benti á að bæjarstjóra hefur þegar verið falið að afla ganga í þessu máli og leggja þau fram fyrir bæjarráð.

Liður 1.3. afgreiddur sérstaklega og samþykktur með 4 atkvæðum meirihlutans, Aldís Hafsteinsdóttir á móti, Hjalti Helgason og Pálína Sigurjónsdóttir sátu hjá.

Varðandi lið 1.4. lagði minnihlutinn fram eftirfarandi tillögu.

Við undirrituð leggjum fram eftirfarandi tillögu:

Bæjarstjórn samþykkir að fela bæjarstjóra að ræða við forsvarsmenn Íslandspósts með það fyrir augum að ná samningum um kaup bæjarins á fasteign fyrirtækisins við Breiðumörk í Hveragerði.  

Greinargerð:

Staðsetning húsnæðisins sem hér um ræðir er ákjósanleg fyrir  margra hluta sakir en  þó sérstaklega sé litið til nálægðar við Grunnskólann sem sárlega vantar aukið húsrými fyrir starfsemi eins og til dæmis skólasel, tónlistarskólann og fleira.

Ennfremur er rétt að líta til þess að nú fer fram vinna í skipulags- og byggingarnefnd til að tryggja bænum forkaupsrétt að þessu húsi.  Sá forkaupsréttur er rökstuddur með nálægðinni við skólann og því þykir okkur sérkennilegt að meirihlutinn skuli ekki vilja ræða við bréfritara um hugsanleg kaup bæjarins á eigninni.

Aldís Hafsteinsdóttir

Pálína Sigurjónsdóttir

Hjalti Helgason

Tillagan borin upp og felld með fjórum atkvæðum meirihlutans, minnihlutinn með.

Fundargerðin að öðru leyti samþykkt samhljóða.

1.2. Kjörstjórnar frá 21. júní 2004.

Eftirtaldirtaldir tóku til máls: Pálína Sigurjónsdóttir, Magnús Ágústsson, Orri Hlöðversson og Aldís Hafsteinsdóttir

Fundargerðin samþykkt samhljóða.

2. Breytingar á skipuriti Tækni- og umhverfismálasviðs.

Lögð fram skýrsla IMG Deloutte þar sem lagt er mat á hugmyndir bæjarstjórnar um breytingar á skipuriti tæknisviðs Hveragerðisbæjar.  

Eftirtaldir tóku til máls; Þorsteinn Hjartarson, Aldís Hafsteinsdóttir, Magnús Ágústsson og Orri Hlöðversson, 

Meirhlutinn lagði fram eftirfarandi tillögu:

Skýrslan tekur ekki afgerandi afstöðu til þeirra hugmynda sem ræddar hafa verið í bæjarstjórn en í henni eru engu að síður margar gagnlegar hugmyndir sem stuðst verður við þegar breytingar verða ræddar og framkvæmdar. Í ljósi þess að nú standa fyrir dyrum talsverðar breytingar á rekstri bæjarins með fyrirhugaðri sölu á Hitaveitu auk þess sem ýmsar breytingar hafa átt sér stað á starfsliði stjórnsýslu nýlega, þá leggur meirihlutinn til að vinnu við breytingar á tæknisviði verði frestað þar til í lok yfirstandandi árs.

Tillagan samþykkt samhljóða.

Skýrslan lögð fram til kynningar og umræðu síðar.

3. Samningur við Orkuveitu Reykjavíkur vegna sölu á Hitaveitu Hveragerðis.

Lagður fram til fyrri umræðu samningur á milli Orkuveitu Reykjavíkur og Hveragerðisbæjar um kaup Orkuveitunnar á Hitaveitu Hveragerðis. Samkvæmt samningnum greiðir Orkuveitan bænum kr. 260 milljónir fyrir veituna en að teknu tilliti til samræmingar á gjaldskrám veitnanna tveggna og fasteigna sem Hveragerðisbær heldur eftir má meta söluverðið á rúmar 300 milljónir króna. Þá er einnig tekið tillit til kostnaðar við tvöföldun á veitukerfi sem stendur fyrir dyrum,  en sá hluti hans sem fellur á kaupanda er talin kosta kr. 166 milljónir.  Til viðbótar við kaupverðið skuldbindur Orkuveitan sig til að leggja á eigin kostnað og reka ljósleiðara  til gagnaflutninga í bæjarfélaginu, standa fyrir endurbótum á hverasvæði bæjarins og taka þátt í umhverfisverkefnum í Ölfusdal. Að auki er Hveragerðisbæ boðin þátttaka í Heilsuborgarverkefni Reykjavíkurborgar samkvæmt nánara samkomulagi. Orkuveitan mun opna þjónustuskrifstofu í Hveragerði þann 1. september nk.  en þá er áætlað að hún taki við rekstri Hitaveitunnar. 

Eftirtaldir tóku til máls; Þorsteinn Hjartarson, Aldís Hafsteinsdóttir og Herdís Þórðardóttir. 

Minnihlutinn lagði fram eftirfarandi fyrirspurnir.

Við undirrituð leggjum fram eftirfarandi fyrirspurnir varðandi þennan samning sem við óskum eftir að fá svarað skriflega fyrir næsta bæjarstjórnarfund:

-Þykir meirihlutanum eðlilegt að allar viðskiptakröfur ársins 2004 verði eign Orkuveitunnar?  Þegar rafveitan var seld á sínum tíma voru allar kröfur til afhendingardags eign Hveragerðisbæjar.

-Hefur meirihlutinn kannað hvort að með því að veita Orkuveitu Reykjavíkur einkarétt til þess að starfrækja hitaveitu í Hveragerði sé gengið á rétt þeirra sem reka og eiga hinar þrjár veiturnar sem starfa í dag utan Hitaveitu Hveragerðis í bæjarfélaginu? Hefur í því samhengi verið kannað  hvort bærinn sé hugsanlega bótaskyldur gagnvart þessum aðilum verði samningurinn samþykktur?

-Finnst meirihlutanum eðlilegt að með samningnum sé skilinn eftir hluti af endurnýjun dreifikerfisins og þannig verði í raun íbúum Hveragerðisbæjar réttur reikningurinn fyrir þær framkvæmdir?  Er ekki réttast að líta á þá upphæð sem lán frá OR frekar en sem hluta af kaupverðinu?  Má kannski líta á þetta sem veikburða tilraun meirihlutans til að ná kaupverðinu upp og slá þannig ryki í augu bæjarbúa?  

-Gerir meirihlutinn sér grein fyrir því að Hitaveitan skuldaði um síðustu áramót 127 milljónir.  Þegar þær hafa verið greiddar dugar tékkinn frá Orkuveitu Reykjavíkur (133 milljónir)  eingöngu til að greiða niður yfirdrátt bæjarsjóðs í hinum ýmsu bankastofnunum.  Ekkert af söluandvirðinu getur farið til að lækka aðrar skammtímaskuldir, til framkvæmda eða til að greiða niður langtímaskuldir.

-Hvernig er Hveragerðisbæ tryggt óbreytt verð á vatni til sundlaugar Hveragerðisbæjar verði rekstri gufuveitunnar breytt eða hún lögð niður?

Ekki er minnst á upphitun gangstétta í samningnum.  Hvernig verður vatnið til þess þarfa verkefnis verðlagt?

-Í ljósi þess hve lítið Orkuveita Reykjavíkur er tilbúin að greiða fyrir Hitaveitu Hveragerðisbæjar væri þá ekki eðlilegt að kanna á þessum tímapunkti hvort samningar við aðra aðila hefðu meiri árangur í för með sér?

Við óskum svara við ofangreindum fyrirspurnum áður en samningur þessi er endanlega afgreiddur í bæjarstjórn og eins að fyrirspurnir þessar og aðrar athugsemdir okkar og tillögur verði sendar með samningsdrögunum til Félagsmálaráðuneytisins og Eftirlitsnefndar með fjármálum sveitarfélaga.

Aldís Hafsteinsdóttir

Pálína Sigurjónsdóttir

Hjalti Helgason


Við undirrituð leggjum fram eftirfarandi tillögu:

Bæjarstjórn Hveragerðisbæjar samþykkir að á allra næstu dögum verði haldinn almennur borgarafundur um sölu meirihlutans á Hitaveitu Hveragerðis til Orkuveitu Reykjavíkur.

Fundinum verði jafnfram útvarpað til bæjarbúa enda er það í fullu samræmi við stefnu meirihlutans varðandi íbúalýðræði og virka þátttöku íbúanna.

Aldís Hafsteinsdóttir

Pálína Sigurjónsdóttir

Hjalti Helgason

Kl. 18:06 var gert fundarhlé.

Kl. 18:13 hélt fundur áfram.

Tillagna borin upp og felld með fjórum atkvæðum meirihlutans, minnihlutinn með.

Meirihlutinn lagði fram eftirfarandi bókun.

Spurningum minnihluta verður svarað efnislega fyrir seinni umræðu um samninginn. Meirihlutinn sér ekki tilefni til þess að halda sérstakan borgarafund um málið.

Kl. 18:16 var gert fundarhlé.

Kl. 18:30 hélt fundur áfram.

Minnihlutin lagði fram eftirfarandi bókun og tillögu.

Við lýsum yfir mikilli furðu á viðbrögðum meirihlutans við tillögu okkar um almennan borgarafund um þetta mikilvæga mál.  Hér er um að ræða eitt allra stærsta mál sem bæjarstjórn Hveragerðisbæjar hefur nokkurn tíma tekið ákvörðun um og því hefur sjaldan verið meiri ástæða til að hlusta á íbúana en nú.  Það er sérkennilegt að heyra forseta bæjarstjórnar og formann bæjarráðs segja það að þetta mál gefi ekki tilefni til borgarafundar.  Við stöndum við það að þetta mál beri að ræða á almennum borgarafundi.  Hvergerðingar eiga rétt á því að um þetta mál sé opin og góð umræða þar sem öll sjónarmið fá að koma fram. Því er meirihlutinn greinilega ekki sammála.

Í ljósi ofangreinds leggjum við fram eftirfarandi tillögu:

Bæjarstjórn Hveragerðisbæjar hafnar því að samkomulagsdrögunum við Orkuveitu Reykjavíkur sé vísað til annarar umræðu.

Aldís Hafsteinsdóttir

Pálína Sigurjónsdóttir

Hjalti Helgason

Tillagan borin upp og felld með fjórum atkvæðum meirihlutans, minnihlutinn með.

Samþykkt með fjórum atkvæðum meirihlutans að vísa samningnum til seinni umræðu í bæjarstjórn, minnihlutinn á móti.

4. Fundargerðir til kynningar;

4.1. Bæjarstjórnar frá 10. júní 2004.


Fundargerðin upp lesin og samþykkt samhljóða.

Fleira ekki gert og fundi slitið kl. 18:47

	Þorsteinn Hjartarson, (sign).


	Yngvi Karl Jónsson, (sign).

		Aldís Hafsteinsdóttir, (sign).


	Herdís Þórðardóttir, (sign).

		Hjalti Helgason, (sign).


	Magnús Ágústsson, (sign).

		Pálína Sigurjónsdóttir, (sign).


			
	Orri Hlöðversson, (sign)

		
	Helga Kristjánsdóttir, (sign).

